
5 Accidia 
Accidia, secundum doctores, est tedium siue desercio boni spiritualis Deo debiti. 
Ideo, comparatur salici que est arbor infructuosa, vmbrosa, set semper viridis, Iob 40[:17]: Circumdabunt eum, id est, diabolum, salices de torrente. Vbi dicit Gregorius, Moralia, 33, salix est arbor infructuosa, set tante viriditatis, vt vix arescere possit. Sic isti accidiosi sepe mundi felicitate carnaliter virescunt, set spiritualiter existunt steriles. Hii sunt arbores autumpnales infructuose bis mortue, sicut dicitur in canonica Iude 1[:12]. Et bene dicitur bis /f.2rb/ mortue, quia salix in se est sterilis, et semen eius facit bibentem sterilem, secundum Ysidorum, liber 17, c. 7. Sic accidiosus est in se sterilis, et alios facit steriles per exemplum mali, Ier. 22[:30]: Scribe virum istum sterilem, quia in diebus suis non prosperabitur. 
Item, Gregorius, verbi gracia, accidiosus nomen comparatur harundini siue calamo, qui internis est vacuus et externis nitidus, Ysai. 19[:6]: Calamus et iuncus marcescet, et infra, arescet, et non erit. Iob 40[:16], dicitur de diabolo quod dormit sub vmbra in secreto calami. 
Item, per compari ficulnee sterili cui maledixit Christus, eo quod solummodo folia ibi inuenit, [et] in [ea] non fructum, Matt. 21[:18-22]. Item, accidiosus comparatur arbori sterili et paralisi. Vnde, [1] Mac. 9[:55]: Alchimus percussus est paralisi et impedita sunt opera eius. Item, comparatur puero paralitico, qui male torquetur quia interius et exterius, Matt. [17:14-21]. 
¶ Item, comparatur turdo a tarditate volatus. Sic dico quia tandem a proprio stercore in [quo] instatur, Ier. 48[:11]: Requieuit Moab in fetibus suis. Item, accidiosus nomen habet quod viuit, set mortus est, Apo. 2[:8]. Verum legitur, Gen. 18[:6], quod Abraham in recepcione hospitium cucurit, vxor festinauit, puer accelerauit. Quia, secundum Origenem, Super Genesem, in domo sapientis, nullus est piger.

Item, desidiosi et murmurantes inter filios Israel non peruenerunt ad terram promisionis. Ideo, dixit sapiencia, Eccli. 6[:26]: Subice humerum tuum, et porta, et ne accedieris sub vinculis illius. Item, mulier Cananea quia non fuit accidiosa, set solita votum optinuit, Matt. 15[:22-28]. Item, preceptum fuit filiis Israel versus terram sanctam tendentibus, quia comedereunt agnum Pascalem festinantis, Exod. 12[:3-11]. Quia tendens versus celum ociosus esse non debet. Et beata Virgo, cum conceperat surrexit et abiit cum festinacione ad montana. Quia, secundum Ambrosium, super locum illum, nescit tarda molimina Spiritus Sancti gracia. Et dicitur adhuc puer dimissis ouibus et sarcinis, [Ioan. 10:11-15], 1 Reg. 17[:48], festinauit ad pugnam contra Goliath, sic debet Christianus contra diabolum. 
Item, accidia comparatur febri et paralisi que reddunt membra arida et inualida, Psal. [113:7]: Habent manus [et non] palpabunt. 
Item, comparatur famelico cani cuius omnis sensus vniuersaliter esuriunt, Psal. [58:7]: Famem pacientur vt canes. Nam os accidiosi esurit cibaria delicata, lingua verba vana, manus opera vilia vel nulla, cor honores, auris rumores, oculi vanitates, Prou. 21[:25]: Desideria occidunt pigrum. Iccirco, vtile foret homini fructuose se occupare, quia ferrum suum, vsu facile, contrahit rubiginem; terra inculta, cardines; aqua stans, sordes. 
Vnde, versus Ouidii, De ponto, Cernis et ignauum consumunt ocia corpus. ¶ Et capiunt vicium, ni moueatur, aque? Ne fortis hostis inueniat hominem ociosum, id est, domum vacantem per accidiam. Regressus occupet locum cum aliis septem spiritus nequioribus se, Matt. 12[:45]. 
Item, accidia multum dampnificat quia, secundum Hieronimum, quasi sentina omnis mali dicitur ocium, et quasi accumulant cetera mala, Prou. 24[:30]: Per agrum hominis pigri transiui et ecce totum repleuerant vrtice, etc. Vrtica dicuntur accidia, quia in molli folio habet aculeum pungitiuum, quibus alius libenter pascitur, sic piger ociosus cogitacionibus vrtico ad obprobrium eius. Piger mittitur ad scolam formice, tam parui et despecti animalis, Prou. 6[:6]: Vade ad formicam, o piger, etc. 
Et quidem, reprehenditur accidia propter multa, quia nos habeamus magnum iter ad celum, 3 Reg. 19[:7]: Grandis tibi restat via, et tempus nostrum ad itinerandum breue est, Sap. 2[:5]: Vmbre transitus est tempus nostrum. Item exspectamur a magnis, et vocamur ad magna, et quia multa impedimenta sunt in via. Iccirco salubre foret nobis, tempestiue, interrumpere prescripcionem quam diabolus iam incipit in anima nostra per peccatum, et hoc confessione et lacrima, quia dicitur Eccli. 17[.26-27]: Ante mortem confitere et viuus et sanus confiteberis. 
Item, reprehenditur accidia quia magnum bonum nobis offertur, scilicet, gracia, si velimus admittere. Et ideo periculosum est valde pretermittere tempus /f.2va/ plandi, putandi, seminandi, metendi, sallendi carnes recentes, que omnia oportet fieri cito, Apo. 1[:3].

